JAMHURI YA MUUNGANO WA TANZANIA 

TAARIFA KWA VYOMBO VYA HABARI 
UZALISHAJI NA MIPANGO YA KUJITOSHELEZA KWA SUKARI NCHINI 

Ndugu wanahabari, nimewaita leo hapa ili nizungumze nanyi na umma wa watanzania kuhusiana na uzalishaji na mpango mkakati wa nchi kujitosheleza kwa sukari.

Ndugu wanahabari,

Serikali inatambua mchango mkubwa wa viwanda vya ndani kuongeza uzalishaji ambapo katika kipindi cha miaka mitano ya Serikali ya awamu ya tano ya Dk. John Pombe Joseph Magufuli uzalishaji wa sukari umeongezeka kwa asilimia 78.3 (kutoka tani 295,775 mwaka 2015/2016 hadi tani 377,527 zinazotarajiwa kuzalishwa msimu wa 2020/2021). Mafanikio haya ya kuongezeka kwa uzalishaji ni matokeo ya utekelezaji wa Sera na Mikakati ambayo Serikali imeweka kuhakikisha wazalishaji wana mazingira mazuri ya wazalishaji kufanya upanuzi wa mashamba na wakulima kuongeza tija.
Ndugu wanahabari,

Uzalishaji wa sukari kwa mwaka hapa nchini ni wastani wa tani 300,000 ambapo katika msimu wa mwaka 2020/2021 jumla ya tani 377,527 za sukari zitazalishwa kutoka kwenye viwanda  vilivyopo vya Kilombero Sugar Company Ltd, Mtibwa Sugar Estate, Kagera  Sugar Ltd, TPC  Ltd na Manyara Sugar Ltd. Kwa ujumla mahitaji ya sukari nchini kwa matumizi ya kawaida na viwandani ni tani  655,000 kwa mwaka, ambapo katika hizo tani  490,000 zikiwa na ziada (buffer stock)  ya tani 70,000 sawa na mahitaji ya miezi miwili ni sukari ya matumizi ya kawaida na tani 165,000 ni  matumizi ya viwandani. Kutokana na uzalishaji huo, sukari inayozalishwa nchini haitoshelezi mahitaji ya soko la ndani na hivyo Nchi huagiza wastani wa tani 40,000 za sukari ya matumizi ya kawaida (Gap Sugar) kufidia pengo la mahitaji halisi ya sukari nchini kwa matumizi ya kawaida.
Ndugu wanahabari,

Uzalishaji wa sukari una uhusiano mkubwa na kiasi cha miwa kinachozalishwa ambapo kwa kawaida, tani kumi za miwa huzalisha tani moja ya sukari. Miwa hiyo huzalishwa katika mashamba ya kampuni na wakulima wadogo ambapo kwa sasa iwapo eneo lote lenye miwa lingevunwa, hekta 57,640 (viwanda hekta 37,624 na wakulima wadogo hekta 20,016), jumla ya tani 4,010,720 za miwa zingepatikana na kuzalisha tani 401,072 za sukari kwa mwaka. Hata hivyo kutokana na uwezo mdogo wa uchakataji wa miwa kwa viwanda vya Kilombero Sugar Company na Manyara Sugar Co. Ltd kiasi cha miwa ya wakulima wadogo kinachobaki mashambani bila kuvunwa ni wastani wa tani 201,800 (tani 195,550 kilombero na tani 6,250 Manyara) ambazo zingezalisha tani 20,000 za sukari. Iwapo kiasi hicho cha miwa kinachobaki mashambani kingevunwa kingekuwa na thamani ya shilingi bilioni 19 za kitanzania ambazo kwa hali ya sasa wakulima wanapata hasara kwa kushindwa kuuza miwa hiyo kiwandani
Ndugu wanahabari,

Kutokana na uzalishaji wa sukari kutokidhi mahitaji Serikali imekuwa ikichukua hatua mbali mbali za kuwezesha wawekezaji kuanzisha miradi mipya ya sukari ambapo kwa sasa kuna miradi mikubwa miwili, Bagamoyo Sugar Company na Mkulazi (Mbigiri farm) iliyopo katika hatua nzuri ya kuanza kuzalisha sukari tani 35,000 na 50,000 mtawalia pindi vitakapokamilika. 
Ndugu wanahabari,

Kutokana na ukweli kwamba mahitaji ya sukari yataendelea kuongezeka kutokana na ongezeko la vipato na idadi ya watu, mkakati uliopo ni kuongeza uzalishaji ambapo Serikali inaendelea kufuatilia mipango ya upanuzi wa viwanda vya Kilombero, Kagera na Mtibwa vinavyotarajiwa kuzalisha jumla ya tani 519,000 ifikapo mwaka 2024/2025. Hivyo ukamilishaji wa viwanda hivi na mchango wa uzalishaji kutoka kwenye miradi mipya ya Bagamoyo na Mkulazi, kiasi cha sukari cha tani 704,000 kinatarajiwa kuzalishwa katika kipindi hicho. Kwa kuwa mahitaji ya sukari yatakuwa yameongezeka hadi kufikia tani 568,371 katika kipindi hicho, kiasi cha tani 704,000 kitatosheleza mahitaji hayo ya nchi na kuwa na ziada ya tani  135,629. 
Ndugu wanahabari,

Serikali kupitia Bodi ya Sukari Tanzania na Kituo cha Uwekezaji Tanzania itaendelea kutangaza maeneo yaliyoainishwa kwa ajili ya kilimo cha miwa na uzalishaji wa sukari ili kuweza kupata wawekezaji wenye nia ya kuwekeza kwenye sukari. Maeneo hayo ni  ya Kibondo (Hekta 25,000), Kasulu (Hekta 37,000), Rufiji (Hekta 25,000), Songwe (hekta 22,000), Mara (Hekta 12,000), Mpanda (Hekta 27,462), na Rukwa (Hekta 12,372). Maeneo hayo yana uwezo (potential) wa kuzalisha hadi kiasi cha wastani wa tani 976,000 kwa mwaka.  
Ndugu wanahabari,

Kutokana na uhaba wa sukari uliopo na miwa ya wakulima kubaki mashambani bila kuvunwa kwa sababu ya ufanisi na uwezo mdogo wa viwanda hususani kiwanda cha Kilombero, Serikali inakielekeza kiwanda hicho pamoja na viwanda vingine kuongeza na kuimarisha uwezo wa uchakataji wa miwa ili kunusuru hasara kubwa wanayoipata wakulima kwa kutovuniwa miwa yao na kupelekwa kuchakatwa kiwandani. Aidha, Serikali haitosita kuchukua hatua ya kuruhusu mwekezaji mwingine kujenga kiwanda cha kati kimoja au viwanda vidogo viwili endapo mwekezaji aliyopo sasa katika bonde la Kilombero atashindwa kufanya upanuzi unaostahili kwa wakati ili miwa ya wakulima wadogo takribani tani 200,000 inayobaki katika bonde la kilombero ipate soko la uhakika.
Aksantheni kwa kunisikiliza

